
(BATU GAJAH)

SOALAN NO. 433

Minta PERDANA MENTERI menyatakan tahap integrasi nasional yang
telah dicapai oleh negara kita. Apakah tindakan-tindakan yang wajar
diambil terhadap mana-mana pihak yang mengungkit sentimen
perkauman dalam usaha merosakkan perpaduan, keharmonian dan
keselamatan negara.

JAWAPAN
Yang Di Pertua,

Walaupun negara Malaysia adalah jauh lebih aman berbanding dengan
negara-negara majmuk yang lain, tetapi tidak dinafikan bahawa
perbezaan dari segi etnik, agama, budaya kadang-kala membawa
kepada perbezaan pandangan yang mencetuskan perselisihan dan
sengketa, yang selanjutnya menjejas keamanan, ketenteraman dan
keharmonian masyarakat serta integrasi nasional.

Sejak tahun 2018 di mana negara menyaksikan perubahan Kerajaan
dalam Pilihanraya Umum Keempat Belas yang berlangsung pada bulan
Mei 2018, beberapa isu telah muncul yang menimbulkan kebimbangan,
kerisauan dan rasa tidak senang hati di antara kaum-kaum di Malaysia.
Tambahan pula, sikap netizen yang suka menularkan berita palsu dan
fitnah menerusi media sosial menjadi cabaran besar dalam
mengukuhkan perpaduan kaum di negara ini sehingga menimbulkan
pelbagai reaksi dalam kalangan masyarakat Malaysia.

Mengambil kira perkembangan kurang sihat ini, sedikit sebanyak telah
mengganggu integrasi nasional walaupun Malaysia menduduki tempat
ke-25 dalam Indeks Keamanan Dunia ataupun Global Peace Index
pada tahun 2018 berbanding dengan kedudukan ke-29 pada tahun
2017. Pelbagai usaha telah dan sedang berlangsung untuk menangani
beberapa isu antara kaum yang dilihat sebagai rumit dan kompleks dan
telah berbahang sebelum bermulanya tahun 2019. Pengurusan isu-isu
ini sememangnya akan mengambil masa dan memerlukan keterbukaan
minda, sikap positif, pendekatan yang membina dan sokongan efektif
dari semua pihak, khasnya pemimpin-pemimpin politik dan masyarakat.

Fokus Kerajaan baharu pada hari ini adalah untuk membentuk sebuah
negara yang berdaulat dan bersatu padu dalam membela nasib pribumi
dan rakyat Malaysia pelbagai bangsa, agar pembangunan dan
kesejahteraan ekonomi dapat dikongsi bersama secara adil dan
saksama. Kerajaan baharu yang terpilih dalam pilihan raya Umum ke-
14 (PRU14) lalu amat komited untuk memenuhi harapan serta amanah
rakyat, selain melaksanakan tanggungjawab secara dedikasi, ikhlas,
jujur dan berintegriti.  Justeru, kerajaan baharu sentiasa peka dan
sensitif terhadap isu-isu yang menyentuh kaum dan agama dan akan
sentiasa memastikan keharmonian terus terpelihara melalui tindakan-
tindakan berikut:

a) melaksanakan aktiviti intervensi agar dapat mengingatkan pihak
yang mengungkit sentimen perkauman supaya menjaga sensitiviti kaum
dan agama dan tidak membuat teguran secara terbuka dan
menekankan bahawa setiap kenyataan yang dikeluarkan tidak
sepatutnya menyakiti hati mana-mana kumpulan kaum dan penganut
agama.

b) menyampaikan mesej kepada pemimpin-pemimpin parti-parti
politik supaya mengingatkan dan memberikan kesedaran kepada ahli-
ahli parti agar sentiasa mengukuhkan perpaduan, terutamanya dalam
persekitaran domestik dan luaran yang amat mencabar pada masa ini.

c) mengendalikan program-program silang budaya bagi menerapkan
sikap saling menghormati antara satu sama lain apabila memberi
sebarang pendapat dan pandangan dan tidak melampaui batasan

dengan menggunakan bahasa yang kesat ketika menyentuh isu kaum
dan agama. Walaupun wujud ideologi politikk dan pandangan yang
berbeza, masing-masing perlu kekal menghormati dan menghargai satu
sama lain seperti kebiasaan bagi meneutralkan politik kebencian.

d) meyakinkan semua pemimpin politik dan masyarakat supaya
mengelakkan kecenderungan untuk mempolitik dan mempolarisasikan
iIsu-isu berkaitan dengan agama dan etnik memandangkan ianya tidak
memanfaatkan mana-mana pihak dan sebaliknya mengundang konflik
perkauman.

e) memperkenal dan melancarkan kempen kesedaran dari masa ke
semasa untuk memberi fokus sasaran dan dorongan kepada rakyat
terhadap proses pembinaan negara yang berterusan di mana
PERPADUAN dengan aktif mempromosikan ‘Membudayakan
Perpaduan, Meraikan Kepelbagaian’ supaya rakyat bukan sahaja
bertoleransi, tetapi menerima bahkan menghormati dan meraikan
kepelbagaian agama dan budaya agar dapat menghindari dari
mengungkitkan sebarang sentimen perkauman.

f) mendidik pemimpin-pemimpin masyarakat di peringkat akar umbi
agar sentiasa bersikap positif dan rendah hati serta mengamalkan
pendekatan yang inklusif dalam sebarang usaha mengendali dan
menguruskan isu-isu berkaitan hubungan di antara agama dan etnik
agar tiada pihak yang berasa kurang puashati sehingga mengungkitkan
sentimen perkauman.

g) mendakwa di mahkamah mana-mana pihak yang sengaja
menimbulkan sensitiviti kaum dan agama sehingga menimbulkan
kebencian, kebimbangan dan kegusaran rakyat di bawah undang-
undang yang sedang berkuat kuasa.

Walaupun terdapat ideologi politik, pandangan dan pegangan agama
yang berbeza, kita perlu kekal menghormati dan menghargai antara
satu sama lain seperti kebiasaan kerana kita hidup dalam kalangan
masyarakat majmuk dan menjadi tanggungjawab setiap rakyat Malaysia
untuk mempelajari dan memahami sensitiviti kaum dan agama
kelompok masyarakat lain di negara ini. Sekian, terima kasih.



